
Da uña strêuppa de Teutoni insolente

Veddo in tempi rimoti Zena invasa;

E a nobiltæ quantunque discendente

Da sommi eroi stâsene ascosa in casa,

Pronta a accattâse vergognosamente,

Da propria dapocaggine persuasa

A paxe, a quete e a libertæ, tesöu

Raro ch’ô non ha prexo, a prexo d’öu!

E dove son quelli patrizii rari,

Dove son i famosi comandanti,

I Spinola, i Fregosi, i Ademari,

Che pe-a patria non ëan tanti anni avanti

Nè do so suô, nè do so sangue avari?...

No gh’è i eredi ?... i posteri ?... E fra tanti

No gh’è nisciun, che a-i Teutoni insolenti,

Comme Camillo a-i Galli, ô mostre i denti?

Ecco che invece sata sciù a convinse

I degeneri chêu de codardia

Un ragazzo da plebe e ô cria: che l'inse?

E ô caccia contro ô Croato a primma pria,

E secondâlo un popolo, chi ô vinse

E da tutta a Liguria ô scaccia via,

E ô rende e ciave ä nobiltæ zeneise

Mâ custodie dä stessa e mâ difeise!

Ma questo ceto ô veddo ingiusto e ingrato

Cö popolo, tacciando un benefizio

Da lê reiso a-ô governo e a tutto ô stato

Comme un colpo de man fæto a caprizio,

E con ciammâ do caxo un risultato,

Se ô ghe riusciva senza pregiudizio

De questa nobiliscima çittæ,

A-a quæ l’onô ô salvava e a libertæ?

